
Frágreiðing um virki felagsins í farna ári og um framtíðarætlanir  
Góðu fundarfólk. 
Fyrst vil eg bjóða tykkum øllum vælkomnum á aðalfund í Kommunusamskipan Føroya. Umframt formliga aðalfundin hava vit eisini framløgur og vitjanir á skránni. Tað er mín vón, at dagurin verður gevandi og kveikjandi til tað arbeiðið, ið vit øll gera til gagns fyri kommunurnar, borgararnar og samfelagið sum heild. 

Inngangur

Árið í fjør var á ymsan hátt sera hendingaríkt bæði fyri felagsskapin og kommunurnar. 

Formaðurin síðani seinasta kommunuval, Rodmundur Nielsen, valdi at taka seg úr stýrinum, nú hann eisini fór frá sum borgarstjóri í Runavíkar kommunu. Undirritaði varð valdur til nýggjan stýrisformann og Kirstin Strøm Bech, borgarstjóri í Vági, til næstformann. 

Í fjørsummar søkti Sands kommuna um upptøku í KSF. Stýrið tók undir við umsóknini. Sambært viðtøkunum skal aðalfundurin góðkenna upptøku av nýggjum limum, og tað verður so gjørt í dag. Sands kommuna verður sjeynda limakommunan í KSF, og harvið er eisini Sandoyar økið umboðað í KSF. 

KSF umboðar nú 68,9 % av Føroya fólki.

Og á skrivstovuni hjá KSF hendi eisini tann broyting, at Ingibjørg Berg fór úr starvinum sum aðalskrivari. Jóan Petur Hentze varð settur í starv sum nýggjur aðalskrivari 1. juli 2006.

Sum eg skal umrøða niðanfyri, so hevur í tí politiska arbeiðinum eisini verið nógv virksemi farna árið. Ikki skerst burtur, at stundum hevur orðadrátturin við landsstýrið verið harður. Men útgangsstøði okkara er altíð tað at vera framsøkin og konstruktiv til tess at virka fyri áhugamálum okkara soleiðis, at vit framhaldandi kunnu styrkja kommunurnar og virka fyri at tryggja eina javna menning í øllum økjum í landinum.

Vit kundu hugsað okkum, at samskiftið við landsstýrið varð skipað øðrvísi. Tíverri tykist landsstýrið í lógararbeiðinum trívast best í sjálvdrátti, tí leikluturin hjá kommununum er oftast tann bert at vera hoyringspartur. Tá hoyringsfreistirnar mangan eru so út av lagið stuttar, at eingin møguleiki er at hava nakra veruliga viðgerð av uppskotunum, so verða kommunurnar í veruleikanum hildnar uttanfyri alt lógarbeiðið. Eisini er ørkymlandi at staðfesta, at uppskot, sum metast mugu vera viðkomandi fyri kommunurnar, ikki verða sendar KSF til hoyringar. 

Hetta er als ikki nøktandi, og tí hava vit enn einaferð kært um støðuna til løgmann. Vit meta, at landsstýrið kann bøta um lógararbeiðið við, at KSF hevði virknan leiklut í arbeiðinum frá byrjan í málum, sum eru viðkomandi fyri kommunurnar. Felagsskapurin og limakommunurnar hava sera viðkomandi innlit og vitan um tey øki, ið lóggávan skal fevna um, og á henda hátt verður tryggjað eitt munandi betri lóggávuarbeiðið sum heild. Einki er at ivast í, at hetta eisini lættir um tingarbeiðið.

Uppgávu- og ábyrgdarbýtið millum land og kommunur

Málsøkini barnavernd og stuðlar til brekað børn í dagstovnunum vórðu løgd út til kommunurnar 1. januar 2006. Hetta vóru av sonnum stórhendingar í uppgávu- og ábyrgdarbýtinum millum land og kommunur. Kommunurnar hava nú skipað umsitingina, og sum heild kann staðfestast, at arbeiðið og uppgávurøktin hevur gingið væl. Vit frætta meira um hetta seinni í dag. 

Síðani er tíverri lítið og einki hent í arbeiðinum at fáa eitt greiðari uppgávu- og ábyrgdarbýtið millum land og kommunur. Eingi gjøgnumbrot eru heldur at hóma í mun til at leggja fleiri uppgávur út til kommunurnar at umsita. KSF hevur áhaldandi strongt á landsstýrið um saman við kommununum at gera eina ítøkiliga tíðar- og raðfestingarætlan um útlegging av uppgávum. Hetta hevur tíverri ikki eydnast. 
Hvat verri er, so ber eisini til at staðfesta, at rákið undir hesum landsstýrinum so líðandi er vent til eina sterka tilgongd at miðsavna alt fleiri uppgávur undir landið. Hetta síggja vit í teimum yvirskipaðu málsetningunum, ið landsstýrið setir út í kortið. Vit síggja tað í lógar- og kunngerðarsmíðinum, og vit síggja tað m.a. í tráanini eftir at stýra kommununum í øllum smálutum – ikki  minst á tí fíggjarliga økinum.


Kommunubygnaðurin

Tó at tað í landspolitiskum høpi ofta verður tosað positivt um útlegging av uppgávum til kommunurnar, so er tað greitt, at í sitandi landsstýrissamgongu er tíverri eingin semja um, hvør leikluturin hjá føroysku kommununum skal verða í framtíðini. Hetta sóu vit m.a. í aðalorðaskiftinum um fólkaskúlan fyri kortum.

Ein orsøk til hesa støðuna er ivaleyst tann, at tað eru ov nógvar og fíggjarliga, umsitingarliga og fakliga ov veikar kommunur, og at kommunubygnaðurin tí skal verða uppá pláss fyrst, áðrenn fleiri uppgávur verða lagdar út. Landsstýrið legði tí uppskot fyri løgtingið til nýggja lóg um sjálvbodna kommunusamanlegging og kommunal samstørv í sambandi við lógarbundnar uppgávur. 

Tað nýggja í uppskotinum í mun til galdandi lóg var, at landafrøðiligu kommunuøkini ella eindirnar skuldu ásetast beinleiðis í lógartekstin, og at tað bert skuldu vera 7 heldur enn 9 eindir. Hesar 7 eindir skulu vera tær einastu eindir, ið kunnu nýtast í viðurskiftum, sum hava við kommunur at gera, og tær einastu eindir, tá talan er um kommunusamanlegging ella kommunusamstørv um lógarbundnar uppgávur.

Uppskotið var tvær ferðir til hoyringar hjá KSF. Sjónarmið okkara til uppskotið var og er framvegis, at Føroyar skulu skipast í størri burðardyggar eindir, sum eru førar at røkja fleiri lógarbundnar uppgávur enn í dag. Men høvuðsatfinningar okkara móti uppskotinum vóru fyrst og fremst tær, at eindirnar í uppskotinum ikki góvu kommununum nevnivert frælsi og rásarum til at ávirka gongdina móti samanlegging og samstarvi, so at úrslitið verður sum best at samsvara við tað, ið kommunurnar halda vera skilagott, eftir at tíð og tilgongd hava givið neyðugar royndir og betur avdúkað áhugamálini. 
Vit vístu eisini á, at uppskotið var ov trongt og avmarkandi í sambandi við, at kommunalu eindirnar eisini verða ásettar í mun til kommunal samstørv innan lógarbundnar uppgávur. Tænastur, ið eru lógarbundnar, verða veittar borgarum, uttan at hesar altíð hava við týðandi myndugleikauppgávur at gera. 
Tí heitti KSF á Innlendismálaráðið og gjørdi eisini seinni á fundi við rættarnevnd løgtingsins vart við at velja eina orðing, ið ikki kann tulkast so, at samstarv um vanligar lógarbundnar tænastuveitingar altíð verða bundnar til at vera innan fyri tær eindir, ið verða ásettar í lógini. 

Vit vunnu tíverri ikki undirtøku fyri hesum. Okkara fatan er, at landsstýrið og løgtingið hava verið í so altrá eftir at fáa sett strikur í landkortið við tí úrslitið, at múrar eru bygdir upp millum kommunueindirnar, ið so at siga ikki mugu hava nakað samstarv sínámillum. 
Nú lógin er samtykt kann spyrjast, um kommunubygnaðurin nú er komin uppá pláss? Meti, at so er ikki. Tá ongar nýggjar uppgávur skulu leggjast út til kommunurnar kortini, er so nøkur orsøk til at leggja kommunur saman ella at skipa nýggj víðgongd samstørv? Tað var nevniliga eitt stórt brek við lógaruppskotinum, nevniliga tað, at eingin ítøkilig ætlan var løgd um uppgávu- og ábyrgdarbýtið millum land og kommunur í framtíðini. Har var eingin tíðarætlan, eingin raðfesting, og eingin innbjóðing til kommunurnar um samráðingar hesum viðvíkjandi.

Trúgvi, at vit skulu gera okkum púra greitt, at skulu vit fáa tær burðardyggu eindirnar, ið bæði KSF og landið hava sett sær fyri, so er eisini neyðugt at geva eindunum eitt veruligt innihald – karmar, sum lógin tíverri gjørdi so sera trongar, gera tað ikki aleina.

Umvegis ymisk lógaruppskot hava vit lisið um arbeiðsbólk í Innlendismálaráðnum, ið er settur saman við fólki úr øllum stjórnarráðunum, og sum sigst viðgera uppgávu- og ábyrgdarbýtið millum land og kommunur. Løgmaður hevur eisini havt arbeiðsbólkin á munni í orðaskifti um uppgávu- og ábyrgdarbýtið sum heild. 

Vit hava undrast á, at KSF onga formliga kunning hevur fingið um henda arbeiðsbólk, og hava vit tí fleiri ferðir spurt Innlendismálaráðið eftir hesum arbeiðsbólki, hvør arbeiðssetningurin er og hví kommunurnar ikki eru tiknar við, men har er einki svar komið. Mest ørkymlandi er tó, at landsstýrið tykist vísa til henda arbeiðsbólkin til tess at staðfesta, at so leingi arbeiðsbólkurin arbeiðir, fara ongar broytingar at verða gjørdar í uppgávubýtinum. 
Hetta er tí ikki nøktandi á nakran hátt og ber heldur ikki boð um nakra serliga virðing fyri kommununum. 

Roknskaparviðurskifti hjá kommunum

Onnur forðing, ið landsstýrið hevur víst á í sambandi við útlegging av uppgávum til kommunurnar, er, at tað vantar ein roknskaparkunngerð fyri kommunur og ein felags kontustrongur, ið ger tað møguligt at samanbera kommunala raksturin bæði millum kommunur og millum land og kommunur, og sum í aðra máta gevur eitt størri gjøgnumskygni og innlit í kommunalu fíggjarviðurskiftini.

Í 2002 setti Innlendismálaráðið ein arbeiðsbólk m.a. við umboðum fyri KSF at gera uppskot til roknskaparskipan v.m., men tað arbeiðið steðgaði beinanvegin upp. Tað nóg illa byrjaði. KSF hevur áhaldandi strongt á Innlendismálaráðið um at fáa gongd aftur á arbeiðið, og tí fegnaðust vit stórliga, tá ið nýggj tíðar- og arbeiðsætlan varð løgd fyri KSF síðsta heyst. KSF skuldi tó ikki taka beinleiðis lut í arbeiðinum, tí Innlendismálaráðið vildi gera alt arbeiðið sjálvt. 
Fyri jól kom eitt ófullfýggjað útkast til roknskaparkunngerð til hoyringar. Síðani er einki hent. Sambært ætlanini skuldi alt arbeiðið annars verða liðugt nú í summar. At arbeiðið enn einaferð er steðgað upp í føðingini er sera óheppið, tí hetta hendir samstundis sum landsstýrið sendir pástandir út um, at tað einki skil er á kommunalu fíggjarviðurskiftunum. 

Málið um nýggja roknskaparskipan fyri kommunur og kontustrong er dømi um, hvussu trekt landsstýrið arbeiðir. Ikki bert vit eru ónøgd við handfaringina av hesum máli, tað er eisini landsgrannskoðanin. Landsgrannskoðanin er í seinastu frágreiðing sínari sera bersøgin og sigur, at ábyrgdin av at áseta nærri reglur um kontuskipan, fíggjarætlan, bókhald og roknskap o.t. umframt ábyrgdin at hava eftirlit við hesum pørtunum av virkseminum hjá kommununum, eigur at verða flutt til Fíggjarmálaráðið, tí Innlendismálaráðið hevur ikki førleikan á hesum øki. 

Eri samdur við landsgrannskoðanini um, at Fíggjarmálaráðið nú eigur at taka um endan, so at vit kunnu koma víðari á hesum øki, tí Innlendismálaráðið hevur bølt á málinum alt ov leingi. Hetta er ikki longur haldbart. 
Felags fíggjarkarm og kommunala útreiðslurnar

Tá fíggjarlógarviðgerðin í løgtinginum var uppá tað harðasta fyri jól, kom Búskaparráðið við frágreiðing um, at einki tamarhald var á kommunalu fíggjarviðurskiftunum. Vøksturin síðstu árini var stórur og nógv størri enn tann hjá landskassanum, og spekulativar útrokningar skuldu vísa, hvussu galið tað kundi ganga, um ikki landið stýrir kommunubúskapinum munandi neyvari enn í dag.

Landsstýrið varð skjótt í vendingini og gav kommununum ábyrgdina fyri, at føroyski samfelagsbúskapurin er yvirhitaður. Í kommununum er eingin fíggjarlig stýring, og landsstýrið hevur eingi amboð at stýra og tálma kommunalu útreiðslunum við, var boðskapurin. Til tess at fáa tamarhald á samlaða almenna geiranum varð boðað frá, at landsstýrið fer undir samráðingar við kommunurnar um ein felags útreiðslukarm. 

KSF mótmælti staðiliga hesum illgitingum og vísti á, at kommunurnar virka bert innanfyri teir karmar og tær reglur, sum teimum er ásett, og sum er grundarlagið fyri kommunala sjálvræðinum undir eftirliti av landsstýrinum. Harumframt, at útreiðsluvøksturin í kommununum er beinleiðis avleiðing av øktu lógarbundnu uppgávunum, sum kommunurnar hava fingið frá landinum at umsita síðstu árini, og sum tær nú gera neyðugar íløgur í.  

KSF metir, at tað er als ikki í samsvari við veruleikan, tá ið landsstýrið sigur seg einki amboð hava í dag at stýra kommunalu fíggjarviðurskiftunum við. Hetta er bert undanførsla fyri at sleppa at stýra kommununum enn meira niður í smálutirnar. Núverandi ásetingin í kommunustýrislógini um, at kommuna ikki kann skylda meira enn eina álíkning, er besta stýringsamboð, ið landið kann hugsa sær, og tí er ikki neyðugt við nøkrum útreiðslukarmi fyri kommunurnar sum enn eitt stýringsamboð.
Tá tað er sagt, so skal eisini leggjast afturat, at kommunali raksturin – bæði tann lógarbundni og tann vanligi – er fyrst og fremst eitt mál millum kommununa og borgararnar, ikki millum kommununa og landið. Landið eigur ikki at áseta karmar fyri rakstrinum, tí so er talan um stýring av viðurskiftum, sum eru undir fullari kommunalari ábyrgd.
At kommunurnar fylla meira í landsbúskapinum er bara gleðiligt og í sjálvum sær fráboðan um, at kommunurnar hava størri ávirkan á samfelagið. Sambært Búskaparráðnum stóðu kommunurnar fyri 23,7 % av øllum almennu útreiðslunum í 2006 móti 20,7 % í 2002. Samlaða skattainntøkan hjá kommununum liggur nú um 1,2 mia kr.
Fólkaskúlin og PISA-álitið

Í seinastu ársfrágreiðing segði táverandi stýrisformaðurin, at næst av teimum stóru málsøkjunum hjá kommununum at yvirtaka er fólkaskúlin, tí skulu vit fáa eina heild í karmar og innihald er neyðugt, at skúlin verður umsitin av einum og sama myndugleika.
Umrøðan um vánaligu PISA-undankanningarúrslitunum førdi til, at fólkaskúlin av álvara varð settur á breddan í samfelagskjakinum. Landsstýrismaðurin setti arbeiðsbólk at gera tilmæli um, hvat gerast skuldi til tess at styrkja fakliga førleikan hjá næmingunum og menna fólkaskúlan. 

KSF hevði umboð í PISA-arbeiðsbólkinum, ið lat landsstýrismanninum álit í oktober. Í sambandi við uppgávu- og ábyrgdarbýtið millum land og kommunur var niðurstøðan púra greið. Fólkaskúlin eigur saman við bókasøvnunum at verða undir ábyrgd av kommununum, meðan Mentamálaráðið skal standa fyri lógarfyrireikandi arbeiðinum, áseta krøv, hava eftirlit og skipa eftirmetingar, kanningar og menningarætlanir v.m. 
Bólkurin mælir víðari til, at ein skipað útleggingartilgongd verður sett í gongd sum skjótast, har treytir, krøv, fígging v.m. verða ásett. Tá landsstýrismaðurin bar sína frágreiðing fyri tingið um fólkaskúlan til aðalorðaskifti var eisini greitt, at landsstýrismaðurin hevði tikið tilmæli til sín, og hetta fegnast vit í KSF stórliga um. 

Í PISA-arbeiðsbólkinum sótu eisini umboð fyri Mentamálaráðið og Lærarafelagið. At útbúgvingarliga embætisverkið, lærararnir og kommunurnar nú standa saman um, at tað er í kommununum, at fólkaskúlin í framtíðini verður best røktaður, er í sær sjálvum eitt sera týdningarmikið stig í stremban okkara at skapa bestu fortreytir fyri einum betri fólkaskúla. 

At fólkaskúlin skal verða ábyrgd hjá kommununum merkir, at kommunurnar skulu fíggja, umsita, raðfesta, avgera og fremja alt virksemið á skúlaøkinum sambært ásettum lógum, reglum, minstukrøvum og – ikki minst – sínum egnum ynskjum.

Tí KSF er sannført um, at tað eru bert kommunurnar, sum kunnu skipa eitt nøktandi heildartilboð til børn undir skúlaaldri, skúlanæmingar og foreldur teirra, har ansing og skúli eru samskipaði yvir ymsar tíðir á degnum. 

Vit eru eisini sannførd um, at kommunurnar eru eisini nógv betri fyri at fremja neyðugar raðfestingar í sambandi við ítøkiliga undirvísingarvirksemið í skúlanum. Hesar raðfestingar byggja á lokalan tørv ella ítøkilig ynski um at veita eitt betri tilboð enn minstukrøvini í lógini. Hetta kann eitt nú vera at seta serráðgevarar í starv til lesi- og skriviveikar næmingar, at áseta eykatímar til náttúrufak á ávísum flokststigum, at gera ávísar royndarskipanir til næmingar, ið ikki fáa nóg nógvar avbjóðingar v.m. 

Hetta merkir eisini, at kommunurnar skulu hava neyðugar heimildir og rásarúm til at gerast virknir aktørar í at menna skúlan á staðnum, og harvið ikki framhaldandi verða stýrd niður í smálutir úr Mentamálaráðnum, sum røddir annars hava verið frammi um.

Tíverri vísti aðalorðaskiftið um fólkaskúlan, at fleiri tingfólk enn seta sítt álit á eina sterka og miðsavnandi miðfyrisiting sum loysn uppá støðuna í fólkaskúlanum. Ósemjan í samgonguni er eisini viðvirkandi til, at væntast kunnu ikki tær stóru broytingar á hesum økinum. Landsstýrismaðurin hevur róð uppundir at skipa eina kommunu sum royndarkommunu, men hetta er eftir okkara tykki ikki nøkur optimal loysn. 
Bókasavnsøkið

Við lógarbroytingini stutt fyri jól í 2005 varð stuðulsskipanin til fólkabókasøvn broytt. Fólkabókasøvn hava nú rætt til í mesta lagi 40 % í stuðli av góðkendum rakstri. Játtanin til fólkabókasøvn á fíggjarløgtingslógini er tó felags við stuðulsjáttanina til skúlabókasøvn, sum sambært lógini hava rætt til 60 % í stuðli av útreiðslunum til undirvísingartilfar og undirvísingaramboð. Stuðulin verður umsitin av Landsbókasavninum.

Broytingin hevur havt við sær stórar trupulleikar fyri kommunurnar at leggja fíggjarætlan og skipa raksturin av fólka- og skúlabókasøvnum, og hevur KSF saman við FKF umrøtt málið við Mentamálaráðið og Landsbókasavnið.  

Orsøkin er fyrst og fremst ógreiða umsitingin av stuðulsskipanini. Tó at tað í lógini stendur, at skúlabókasøvn skulu fáa 60 % í stuðli, so fáa tey ikki tað og hetta uttan nærri grundgeving. Hinvegin er játtanin á fíggjarløgtingslógini so lítil, at um skúlabókasøvnini høvdu fingið 60 %, sum tey av røttum eiga, so er lítið og einki eftir til fólkabókasøvnini. Kommunurnar mugu tí traðka til sjálvi við restfígging inni í fíggjarárinum. 

Mentamálaráðið hevur boðað frá, at ráðið er ikki sinnað at leggja uppskot fyri tingið bert fyri at broyta prosentsatsirnar. Heldur vilja tey gera eitt uppskot, sum sær frameftir – eisini hvat uppgávu- og ábyrgdarbýtinum millum land og kommunur viðvíkur. 

Mentamálaráðið fer tí at seta niður arbeiðsbólk m.a. við umboðum fyri KSF. Umframt at gera visjón fyri fólka- og skúlabókasavnsøkið og meta um fíggjarliga vavið av slíkari visjón bæði í ressursum og nýtslu, so skal bólkurin eisini greina framtíðar uppgávu- og ábyrgdarbýtið millum land og kommunur, herundir fíggingina. 

Eldraøkið

Undanfarni formaðurin í KSF segði í seinastu ársfrágreiðing, at samskiftið millum land og kommunur um eldraøkið aftur var kyknað, og vónaði hann, at tað hesaferð fór at eydnast at finna semju um, hvussu ábyrgdarbýtið millum land og kommunur skal verða. 

Nú – eitt ár seinni – kunnu vit staðfesta, at tann glóðin tíverri er køvd aftur, og við verandi landsstýrissamgongu gerst einki frambrot á eldraøkinum heldur.
Veruleikin í dag er tann, at Almanna- og heilsumálaráðið hevur onga heildarætlan fyri eldraøkið, tó at vit hava eftirlýst slíkar heildarætlan í fleiri umførum. Ógreiða uppgávu- og ábyrgdarbýtið millum land og kommunur á eldraøkinum hevur ongantíð verið so avskeplað sum nú, og kommunurnar verða á ongan hátt tiknar við í arbeiðið annað enn sum hoyringspartur. Tað er ikki nøktandi og her má ruddast upp av álvara. 

KSF krevur tí, at verandi uppgávu- og ábyrgdarbýtið verður greinað og staðfest. Vit hava varhuga av, at Almanna- og heilsumálaráðið virkar inkonsekvent – at ráðið viðgerð kommunur ymiskt. Tað er álvarsamt, er varhugi okkara rættur. 

Tað eru eisini týðulig tekin um, at heldur enn at leggja ábyrgd út á kommunurnar, so fer fram ein sterk miðsavnan av valdinum yvir eldraøkinum úti í Almanna- og heilsumálaráðnum og Nærverkinum, men har kommunurnar framvegis skulu gjalda. 
Dømi um hetta er nýggja kunngerðin um eldrasambýli, sum júst hevur verið til hoyringar. Her setir landið seg á meirilutan í øllum upptøkunevndunum, ið nú skulu verða felags fyri bæði ellis- og røktarheim, heim fyri minnisveik og sambýli býtt út á 5 kommunuøki. Ikki bert er hetta ein miðsavnan av valdinum á øllum eldrabústovnunum til landið, men eisini verður gjørt stórt inntriv í tað ræðið, sum tann einstaka kommunan hevur havt yvir egnum sambýlum, sum tær sjálvar hava bygt upp og rikið.

Sum vant var aftur neyðugt við broyting í lógini um umsorgararbeiðið til fólkapensjónistar. Tað er greitt, at landið hevur ikki megnað at fylgt við tørvinum á økinum, og hevur skarvað burtur av so hvørt. Í sambandi við lógaruppskotið hesaferð vísti KSF á, at landið í smáum bitum roynir at lirka útreiðslur innan eldraøkið yvir á kommunurnar uttan nakra fíggjarliga kompensatión fyri kommunurnar. 

Tað skal ikki verða nakað dulsmál, at KSF er sera misnøgt við tann mátan, ið landið í løtuni viðgerð eldraøkið uppá. Vit vita, at um bert 8 ár – í 2015 – verða 20 % fleiri fólkapensjónistar enn í dag. Hetta fer at seta kollveltandi krøv bæði til land og kommunur, og tí kann tað ikki góðtakast, at tað enn ikki er gjørd nøkur heildarætlan, sum land og kommunur standa saman um til tess at fremja neyðug tiltøk, so at ovurstóri vøksturin í eldrarøktartørvinum í framtíðini kann verða nøktaður. 

KSF er altíð til reiðar at taka tøkini, ið skulu til, men landið má koma úr skýmaskotunum og fram til samráðingarborðið.
Onnur málsøkið

Í 2005 varð álit skrivað um støðuna hjá teimum heimleysu. Almanna- og heilsumálaráðið sendi síðani lógaruppskot til hoyringar, har ábyrgdin fyri stuðli, umsorgan og virknistilboðum til heimleys varð løgd til kommunurnar, meðan land og kommunur skuldu býta ábyrgdina av at bera tær útreiðslur, ið standast av hesum.
KSF metti, at uppskotið var sera víðfevnt og prinsipielt, og vit vóru ikki nøgd við tað. Ábyrgdarbýtið bæði millum land og kommunur og millum kommunurnar innanhýsis var sera ógreitt. Uttan aðra samráðing hevur Almanna- og heilsumálaráðið nú snarað 180 stig og vil í uppskotinum, sum nú er borið í tingið, gera økið til landsuppgávu burturav, men har sjálvbodnir felagsskapir skulu standa fyri útinningini eins og tað meira ella minni verður gjørt nú. 
KSF hevði ynskt, at Almanna- og heilsumálaráðið setti seg í samband við kommunurnar at viðgera málið og saman funnu røttu loysnirnar, men tað hevur ráðið ikki gjørt í hesum málinum heldur.

Eisini kommunulæknaskipanin skal broytast. Her ynskir landsstýrismaðurin í almanna- og heilsumálum at taka sær sjálvum allan setanarrættin við at niðurleggja Ráðið fyri kommunulæknaskipanina. Vit hava mótmælt hesi ætlan. Tað er úti í kommununum – millum borgararnar á staðnum – at kommunulæknarnir virka, og tað er har, at áhugin fyri at tryggja og menna eina vælvirkandi kommunulæknaskipan er størst og mest viðkomandi. Vit hava tí ført fram, at tað er ikki meira enn eitt natúrligt krav, at kommunurnar hava týðandi ávirkan á kommunulæknatænastuna í teirra avvarðandi øki, herímillum eisini at seta í starv kommunulæknar. 
KSF kravdi tí, at kommunurnar fáa henda tilmælisrættin aftur, sum er ein týdningarmikil partur av áhuga okkara í at menna og broyta kommunulæknaskipanina soleiðis, at hon altíð er í samsvari við dagsins og framtíðar krøv og tørv. Fyri trivnaðarnevnd løgtingsins gjørdu vit eisini greitt, at tað í sjálvum lógartekstinum eigur at verða greitt ásett, at avvarðandi kommunustýri skulu gera tilmæli um starvsetan av kommunulækna til landsstýrismannin at staðfesta. 

Nú lógin er samtykt kann staðfestast, at tað eydnaðist ikki at fáa henda tilmælisrættin í lógina. Í álitinum frá trivnaðarnevndini er eisini hugstoytt at lesa, at hon bert leggur dent á, at avvarðandi kommunur eiga at verða hoyrdar. Tað er sanniliga munur á at vera beinleiðis partur av setanarnevnd og bert at verða hoyringspartur úti á síðulinjuni. So aftur her síggja vit, at landsstýrið og løgting skumpa kommunurnar longur og longur burtur frá avgerðunum.

Týðandi mál úr rúgvuni

Tað eru framvegis stórir trupulleikar við umsitingini av forsorgarhjálp vegna vantandi barnaansing. Fleiri foreldur bíða sum longst við at søkja um ansingarpláss helst við teirri vón, at kommunan ikki kann útvega teimum pláss beinanvegin. Á hendan hátt kann barnsburðarfarloyvistíðin verða longd, har foreldur fáa útgoldið forsorg vegna vantandi barnaansing. Annar stórur trupulleiki er, at avrokningarnar frá Almannastovuni koma alt ov seint, og ógjørligt er hjá kommununum at fíggjarstýra á økinum. 
Vit hava saman við FKF heitt á Almanna- og heilsumálaráðið um lógarbroyting, so sleppast kann undan hesi óhepnu støðu umframt, at sjálv upphæddin, ið goldin verður í fyri vantandi barnaansing, verður gjørd um til eina fasta grundupphædd, har landið stendur fyri restini, sum kann verða tilskrivað serstaka tørvin hjá tí einstaka. Vónandi verður málið loyst í hesum árinum. Í samskiftinum við Almannastovuna verður somuleiðis strongt á stovnin um at halda gjørdar avtalur í sambandi við avrokingarnar.
Eftirskúlin í Suðuroy og Undirvísingarportalurin undir Skúlabókagrunninum eru dømi um átøk, ið KSF hevur virkað aktivt fyri á skúlaøkinum. Ætlanin við eftirskúla í Suðuroy er týdningarmikið nýbrot í føroyskum skúlaskapi, og fer skúlin at geva føroyskum ungdómi eitt alneyðugt skúla- og upplivingartilboð her í landinum. KSF stuðlar hesi ætlan, og vón okkara er, at kommunurnar saman við landsmyndugleikunum finna eitt gott samstarv til tess at seta ætlanina í verk skjótt.

KSF hevur í fleiri ár strongt á myndugleikarnar um at fáa nýggja havnalóggávu. Bæði tá talan er um red- og havnamørk og um ymsar rakstrarhættir eru dagføringar alneyðugar. Hetta er mál av størsta áhuga fyri kommunurnar og átti eisini at verið tað fyri landsstýrið, og í heyst eydnaðist umsíðir at fáa Vinnumálaráðið at taka málið upp. Gjørd varð arbeiðs- og tíðarætlan, har arbeiðið varð býtt millum partarnar, men tíverri er arbeiðið hjá Vinnumálaráðnum steðgað upp. KSF hevur farnu árini lagt nógva orku í hetta arbeiðið, og vit hava tí enn einaferð heitt á landsstýrismannin um at raðfesta málsøkið á ein slíkan hátt, at arbeiðið kemur í gongd aftur sum skjótast og kann verða liðugt til at leggja fyri tingið á ólavsøku. Okkurt bendir á, at tað hevur hjálpt, tí í vikuni hevur Vinnumálaráðið latið frættað frá sær aftur hesum viðvíkjandi. Livst so spyrst.

Tilbúgvingin varð yvirtikin sum føroyskt málsøki á nýggjárinum. Lógarbroyting varð gjørd í lóg um eldsbruna, og nú skal sjálv tilbúgvingin á átaksstigi skipast og samskipast. Her eru kommunurnar sjálvandi ein týðandi partur. Tað er eisini gleðiligt at staðfesta, at tað frá landsins síðu í hesum máli verður lagdur alstórur dentur á samstarv við kommunurnar.

Í nógv ár hevur verið tosað um at fáa eina føroyska byggilóggávu og eina yvirskipaða planlóggávu. Neyðugt er tí at endurskoða lógina um eldsbruna, lógina um býarskipanir og byggisamstyktir og lógina um landsvegir. Lógirnar samsvara ikki og hava við sær nógv ógreið viðurskifti, sum ikki hoyra nútíðar umsiting til hvørki í kommununum ella landinum. Vit hava tí skotið upp fyri Fiskimálaráðnum, Innlendismálaráðnum  og Vinnumálaráðnum, sum varða av hesum lógum, at gera álvara av og fáa endurskoðað og tillagað alt lógarverkið kring bygging og planlegging hjá bæði landi og kommunum. Tað er okkara vón, at hetta kann verða fyrsta stigið til eitt gróðrarríkt samstarv um at tilevna eina skilagóða lóggávu fyri økini innan yvirskipaða planlegging, býarskipanir, bygging og brunatrygd.

SEV hevur verið á breddanum farna árið bæði í mun til uppskotið hjá landsstýrismanninum í vinnumálum til elveitingarlóg og í mun til tær bygnaðarbroytingar í SEV, sum KSF eisini hevur umbiðið.

Upprunauppskotið til elveitingarlóg var so mikið stórt inntriv í ognar- og ræðisrættin hjá kommununum yvir SEV, at vit mótmæltu harðliga. Tað eydnaðist at fáa landsstýrið til samráðingarborðið, so at uppskotið kundi viðgerast nágreiniligari og tillagast. Sjálvandi eigur landsstýrið at hava yvirskipaðar heimildir á orkuøkinum, men tað er líka so sjálvandi eitt mark fyri, hvørjar myndugleikar landsstýrið skal hava fyri ognunum hjá øðrum. Nýtt uppskot er í løtuni til hoyringar. 

Bygnaðurin í SEV er ikki hentur, og við elveitingarlógini í huga eru bygnaðarbroytingar alneyðugar. Hetta arbeiðið hevur eftir okkara tykki tikið alt ov langa tíð. Ásannast má, at sjónarmiðini hjá kommununum hesum viðvíkjandi eru ymisk – onkur vil sleppa úr SEV, onnur vilja hava SEV til kommunalt partafelag, og onnur vilja einskilja SEV. Her er talan um tilgongd, sum krevur eina liðiliga skipan, og sum bæði tryggjar áhugamálini hjá kommununum og tilverugrundarlagið hjá SEV annars. Men ein endaliga støða má takast skjótt.
Øll hoyringssvar hjá KSF til lógar- og kunngerðaruppskot eru at finna á heimasíðuni hjá KSF. Har ber eisini altíð til at síggja, hvørji uppskot eru til hoyringar í løtuni.

Arbeiðsætlanin 

Arbeiðsætlanin, sum stýrið setti út í kortið á vári 2005, er um at koma undir land.
Arbeiðsætlanin er í tveimum pørtum, har tann eini parturin skal skoða út og fyrst og fremst lýsa støðuna hjá KSF í sambandi við nýtt ábyrgdarbýtið millum land og kommunur á ymiskum málsøkjum, eins og hvørji viðurskifti eiga at verað lýst nærri og hvørjar lógir eiga at verða endurskoðar. 
Hin parturin skal skoða inn, har sum limakommunurnar í felag seta sær mál fyri batum á økjum, tær einsamallar varða av og kunnu ávirka. 

Hesin seinni parturin – tann sum skoðar inn, snýr seg m.a. um at styrkja og effektivisera kommunalu umsitingina. Lyklaorð í hesum sambandi eru eitt nú gjøgnumskygni, skjótleiki og smidleiki, førleikamenning, felags mannagongdir og digitalisering av sentralum teldufyriskipanum – her verður hugsað um skjalagreiðsluskipan, roknskaparskipan, kontustrong, lønarskipan v.m. At fáa skipað felags loysnir innan digitalar skipanir er økið, ið vit mugu raðfesta høgt í komandi tíðum.  
Hesin parturin hongur tó eisini neyvt saman við tí fyrra partinum, sum er tann meira politiski. Skulu fleiri uppgávur leggjast út til kommunurnar, so verða vit noydd til saman at gera nakrar felags skipanir, sum kunnu leggja upp fyri teimum krøvum, sum landið eins væl og vit sjálvi fara at seta til kommunalu umsitingina. 
Stýrið viðgjørdi arbeiðsætlanina á Tvøroyri 16.-17. januar 2007. Stýrið raðfesti tær uppgávur, ið KSF skal arbeiða fyri at leggja út til kommunurnar at umsita komandi árini. Í stuttum er raðfestingin tann, at fólkaskúlin og skúlaøkið annars saman við bókasavnsøkinum skal leggjast út fyrst. Eftir tað er tað heimatænastan, ið skal leggjast út, og seinni restin av eldrarøktarøkinum (ellis- og røktarheim, eldrarøktin í Sandoynni) umframt primera heilsutænastuøkið (kommunulæknaskipanin, barnatænastan). Tá skulu eisini fyrireikingar í gongd at flyta umsitingina av ávísum forsorgarveitingum til kommunurnar. 

Síðani er arbeiðsætlanin og raðfestingin løgd fram fyri kommunustýrini, tí umráðandi er, at vit hava felags fatan og felags málsetningar. Eftir rundferðina kann eg staðfesta, at breið undirtøka er í kommunustýrunum fyri raðfestingunum. Hetta er umráðandi, tá ið samráðast skal við landsstýrið um eina ítøkiliga raðfestingartalvu fyri, hvørji uppgávuøki verða løgd út og nær.

Arbeiðsætlanin viðgerð eisini kommunalu fíggingarskipanina, og hvussu hon skal síggja út í framtíðini, tá ið kommunurnar umsita munandi fleiri lógarbundnar uppgávur enn í dag, og harvið skulu krevja munandi meira inn í skatti til tess at fíggja røktina. Vit eru øll samd um, at fíggjarliga ábyrgdin skal fylgja við avgerðarrættinum – tvs., at er uppgávan kommunal, so skal kommunan eisini fíggja hana.

Tí tað hevur stóran týdning í mun til annan part av fíggingarskipanini, sum arbeiðsætlanin eisini viðgerð, nevnilig spurningin um millumkommunala útjavning, og sum nú verður dúgliga kjakast um bæði í kommununum og á tingi. 
Tað er eingin loyna, at KSF hevur altíð havt stór fyrivarni við útjavningarskipanum. Millumkommunal útjavning er ikki ein ótroyttur grunnur av pengum – hetta eru bert okkara egnu kommunuskattainntøkur, og tær eru ikki ov nógvar hjá nøkrum.
Ofta verður sagt, at øll grannalondini hava útjavningarskipan, og harvið undirskilt, at tað mugu vit eisini hava í Føroyum. Eg meti, at tað er øll orsøk hjá okkum at vera á varðhaldi, tí t.d. donsku og norska javningarskipanin er ikki millumkommunal, men blokkstuðulsskipan frá statskassanum. Meginparturin av íslendska javningargrunninum er somuleiðis inngjald frá statinum.
Slík skipan við blokkstuðuli hevur fleiri stórar avleiðingar við sær – serstakliga fyri kommunala sjálvræðið. Hetta brýtur grundleggjandi við aðalregluna um, at fíggjarliga ábyrgdin fylgir avgerðarrættinum, og sum tað ber til at staðfesta í grannalondunum, so er hetta lykilin til enn sterkari landspolitiska detailstýring av kommununum. 
Sum alternativ til millumkommunala útjavning undir ræði av landinum hevur KSF talað fyri at seta á stovn ein kommunalan grunn, sum skal koma kommunum til hjálpar, ið verða raktar av stórum útreiðslum eitt nú á sosiala økinum, og sum tær onga ávirkan hava á og sum raka ymiskt yvir tí og stað. Hetta er skipan, har kommunurnar í felag og óheft av landsmyndugleikanum gjalda í ein kommunalan grunn, sum tær sjálvar umsita og hava fult ræði á, og sum veitir kommununum hjálp á einum solidariskum grundarlagi.

Útjavning hevur undir øllum umstøðum við sær nakrar týðandi avleiðingar, sum vit nú skulu til at taka endaliga støðu til. Útjavning fer ivaleyst at fylla nógv í kjakinum framyvir. Vit fara at taka konstruktivt lut í tí kjakinum. Fyri KSF er tað tó av altavgerandi týdningi, at tað eru kommunurnar, sum sjálvar skulu gera av, hvussu kommunala fíggingin skal verða í framtíðini. At leggja seg undir landspolitikiskt diktak er ikki vegurin fram. 

Visjón 2015

Arbeiðið við arbeiðsætlanini hjá KSF, sum myndar okkara boð uppá býtið av almennu samfelagsuppgávunum, hevur verið gjørt samstundis sum Visjón 2015-ætlanin hjá landsstýrinum. 

KSF hevur tikið virknan lut í visjónsarbeiðinum fyrst og fremst sum hoyringspartur, og vit hava sett nógva orku av til at viðgera og umrøða málsetningarnar og strategiirnar – serliga tær, ið hava við framtíðar kommunalu viðurskiftini og uppgávurnar at gera, og sum vit meta eru av týdningi fyri at røkka málinum um Føroyar millum fremstu tjóðir.

Tað er tí eisini sera gleðiligt, at løgmaður hevur játtað at taka lut á aðalfundinum í dag, har hann fær høvi til at leggja fram visjónsætlanina og annars saman við okkum umrøða okkara sjónarmið.

Útgangsstøði okkara fyri Visjón 2015 hevur verið aðalhugsjón um burðardyggar og virkisførar kommunur, sum skulu umsita øll viðurskifti av týdningi fyri borgaran, og at ábyrgdarsterkar kommunur eru av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

Vit hava í teimum mongu hoyringssvarinum og visjónstorgunum givið okkara boð uppá, hvussu Føroyar skulu skipast og mennast til at verða millum fremstu tjóðir í 2015.
Øll hoyringsskrivini hjá KSF viðvíkjandi Visjón 2015-ætlanini eru at finna á heimasíðuni.

Felagsvirksemið
KSF hevur lagt stóran dent á fjøltáttað skeiðsvirksemið sum lið í førleikamenning av bæði okkum kommunustýrislimum, starvsfólkum í kommunalu umsitingini og starvsfólkum úti á stovnunum. 

Í 2006 var skipað fyri evnisdegi um børn við serligum tørvi, har umleið 50 fólk luttóku. Í sambandi við fýra daga skeið fyri leiðandi starvsfólkum í kommunalu umsitingunum um avtalustýring, varð eisini skipað fyri evnisdegi um avtalustýring fyri kommunustýrislimum. Eisini hevur verið skipað fyri skeiðum um alment innlit, fyrisitingarlóg, byggimálsviðgerð og ognartøku.
Sigast má, at undirtøkan hevur verið stak góð, og í 2006 vóru yvir 220 luttakarar til ymsu skeiðini og evnisdagarnar. 
Aktuella skeiðsskráin er altíð tøk á heimasíðuni.

Heimasíðan hjá KSF fekk eina dagføring í summar, sum ger hana munandi lættari at arbeiða við. Sum liður í kunningini bæði til kommunustýrislimir og almenningin annars ber til gjøgnum heimasíðuna at fylgja við í, hvørji mál eru til hoyringar, umframt at til ber at lesa tey hoyringsskriv, sum KSF hevur latið til einstøku lógar- og kunngerðaruppskotini. Tíðindaskriv v.m. verða eisini løgd út á heimasíðuna.
Løgfrøðiliga ráðgevingin er sera týðandi aktiv í virksemi okkara. Limakommunurnar brúka ráðgevingina nógv bæði til generellar spurningar og til ítøkilig mál, og vit fáa á henda hátt savna vitanina á einum stað til gagns fyri okkum øll. Her er gott støði at fara undir at skipa fleiri felags mannagongdir. Onnur styrki við løgfrøðiligu ráðgevingini er eisini, at vit altíð hava løgfrøðiliga kompetansu við hondina í tí vanliga samskiftinum við landsmyndugleikarnar. Løgfrøðingurin stendur harumframt fyri skeiðum av løgfrøðiligum slag. 
Altjóða samstarv

Stýrið var á vitjan í Noregi í vár fyri at kanna ymisk kommunuviðurskifti har, m.a. uppgávu- og ábyrgdarbýtið og fíggingarskipanina. Túrurin eydnaðist væl og hevur m.a. verið grundarlag fyri arbeiðsætlanini. 
KSF var somuleiðis umboðað á 20. landsfundi í íslendska sveitarfelagnum, sum var hildin í Akureyri í september, har umboð fyri flestu norðurlendsku kommunufeløgini eisini luttóku.
Vit leggja alsamt størri orku í tað norðurlendska samstarvið við systurfeløg okkara, sum altíð eru til taks við upplýsing, ráðgeving v.m. Tað er umráðandi at røkja og menna tey ríku sambond, vit hava til kommunalu veruleikarnar uttanfyri okkum sjálvi. 
Framtíðin

Sum tað eisini framgongur av frágreiðingini omanfyri, so standa kommunurnar nú við fleiri avgerandi vegamót. 
Kommunali bygnaðurin skal finna sína legu í burðardyggari eindir – tað veri seg sum kommunusamstørv ella kommunusamanlegging. Framtíðar uppgávu- og ábyrgdarbýtið millum land og kommunur skal ásetast og skipast. Og skipanarligu viðurskiftini fyrst og fremst á fíggjarliga og roknskaparliga økinum millum land og kommunur skulu fáast uppá pláss.

Øllum kunnugt brynjar landspolitiska skipanin seg til valstríð, og tí er trupult at spáa um, hvørji átøk fara at verða tikin haðani tað, sum eftir er av valskeiðinum. Tað er tó umráðandi hjá okkum, at okkara áhugamál verða týðandi partur av tingarbeiðinum nú so væl sum eftir løgtingsvalið. 

Vit høvdu ynskt, at landsstýrið og løgtingið sá størri virðið og gagn í tí sterka tilfeinginum, sum er í kommunum – tað skuldi ikki verið neyðugt at gjørt kommunurnar til mótpart, so sum rákið er í løtuni. Vit áttu øll at verið í sama parti í strembanini at menna samfelagið. 

Greiða málið hjá KSF er eitt samfelag, har ábyrgdarsterkar, burðardyggar og virkisførar kommunur umsita øll viðurskifti av týdningi fyri borgaran. Kommunurnar skulu verða ein nógv meira avgerandi partur av fólkastýrinum, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku, og harvið samfelagsligum framburði. 

Eingin ivi er um, at hesi mál okkara eru stór mál, sum hava stóran týdning fyri kommunurnar og liviumstøðurnar hjá okkara borgarum. Eingin ivi er heldur um, at málini krevja nógv av kommununum bæði í felag og hvør sær. Stórar og týdningarmiklar avgerðir skulu takast, sum á avgerandi hátt flyta kommunurnar og kommunala sjálvræðið uppá eitt nýtt grundarlag – eitt ábyrgdarsterkari grundarlag til gagns fyri samfelagið og fólkið. 

Í hesum arbeiðið er KSF sum felagsskapur týdningarmikil. Tað er her, at vit limakommunur viðgera og taka lógvatak saman um tey mál og mið, vit seta okkum. Tað er tí mín vón, at vit framhaldandi kunnu styrkja og menna okkum saman, og harvið hava eina sterka og sameinta rødd til gangs fyri okkara søk. 

Her at enda fari eg at takka stýrinum, starvsbólkinum og skrivstovuni fyri gott samstarv. Eg skal eisini takka umboðunum hjá KSF í arbeiðsbólkum og nevndum fyri tað góða arbeiðið, tey gera fyri KSF og limakommunurnar.

Eg skal eisini veita eina serstaka tøkk til Rodmund Nielsen, undangongumann mín, fyri tað megnar arbeiðið, hann legði í KSF.

Góðu kommunustýrislimir, nógv er á skránni í komandi tíðum. Tað er stór ábyrgd, sum hvílur á tykkara herðum, men lyfta vit uppgávurnar í felag, so standa vit sum kommunur og sum felagsskapur sterkari. Lat tað verða endaorð míni á hesum sinni við vón um bjarta framtíð fyri okkum øll. 
Takk fyri.

Tórshavn, 16. mars 2007

Heðin Mortensen

Stýrisformaður

